
Sanz presidentea Nafarroako garapen ekonomikoaren eredu berria definituko duen Moderna Plana abian jartzeko ekitaldira bildu da
Ostirala, 2008ko irailaren 12a. Miguel Sanz Sesma Nafarroako Gobernuko presidentea “Nafarroako Garapen Ekonomikoaren Eredu Berria” (Moderna) Plan Estrategikoaren diseinua abian jartzeko ekitaldira bildu da. Moderna Planaren helburua etorkizuneko Nafarroaren esparru ekonomikoa zehaztea da, mundu globalizatuaren erronkei aurre egiteko. 

Nafarroako Gobernuak eta PSN-PSOE alderdiak 2008ko aurrekontuen gainean erdietsi zuten akordioaren eta Foru Administrazioak eta CEN, UGT eta CCOO sindikatuek izenpetu zuten Garapen Iraunkorreko Akordio Sozialaren esparruan kokatuta dagoen Plana da, hain zuzen. Erakunde horiek, gainera, Nafarroako Unibertsitate Publikoak eta Nafarroako Unibertsitateak ere parte hartu dezaten eskatu dute. 

Ekitaldira honako hauek bildu dira: Álvaro Miranda Simavilla bigarren presidenteorde eta Ekonomia eta Ogasun Departamentuko kontseilaria; Roberto Jiménez Alli PSN-PSOE alderdiko idazkari nagusia; José Manuel Ayesa Dianda Nafarroako Enpresaburuen Konfederazioko presidentea; Juan Goyen Delgado UGT sindikatuko idazkari nagusia; José Mª Molinero de Frutos CCOO sindikatuko idazkari nagusia; Julio Lafuente López Nafarroako Unibertsitate Publikoko errektorea; eta Ángel Gómez Montoro Nafarroako Unibertsitateko errektorea. 
Ekonomia eta Ogasun Departamentuko Politika eta Sustapen Ekonomikoaren Zuzendaritza Nagusiari, Nafarroako Berrikuntza eta Teknologia Agentziari (ANAIN) eta Askotarikotzeko Nafarroako Fundazioari (FND) agindu zieten dokumentua idazteko. 

Hain zuzen ere, joan den maiatzean hasi ziren lanean, Nafarroako gaur egungo egoera sozioekonomikoaren diagnostikoa egiteko, eta datu horiekin, abendura bitarte, garapen ekonomikoaren eredu berria zehaztuko dute. Azkenik, 2009ko urtarriletik apirilera bitarte, aipaturiko eredua erdiesteko esku-hartzeen plana diseinatuko dute. 
Aurrekariak eta helburuak
Mundua globalizatuta dago, eta ondorioz, Nafarroak dagoeneko ezin du lehiatu kostuetan oinarrituta. Gogoeta horretatik abiatuta sortu zen Moderna Plana. 
Horrela bada, beharrezkoa da Foru Komunitatea aldatzea, industriaren pisuari eutsiz, eta Nafarroak Europan duen lekua mantendu ez ezik, baita hobetzea ere. Gainera, beharrezkoa da denboran iraunen duen aberastasuna sortuko dela bermatzea. Azken batean, ezagueran eta pertsonetan oinarritutako gizartea sortu behar da. 

Nolanahi ere, testuinguru horretan ez gara hutsetik hasiko. Izan ere, azkeneko hamarkadan, Nafarroako Gobernuak eta eragile ekonomiko eta sozialek 80 ekimenetik gora jarri dituzte abian (plan teknologikoak, garapen iraunkorreko akordio soziala, enpresa ehundura askotarikotzeko plana...). Orain, berriz, Moderna Planak eredu ekonomiko berria sortuko du. Norabide estrategikoa duen eredua izanen da, eta sektore eta eragile guztien ahaleginak bateratuko ditu. 
Planean etorkizuneko Nafarroak nolakoa izan beharko lukeen eta helmuga horretara iristeko zer bide egin beharko den zehaztuko dute. Egin beharko diren aldaketak (sektorialak zein zeharkakoak), lehentasuna eta sostengua izan beharko duten sektore ekonomiko berritzaileak, horiek garatzeko beharrezkoak izanen diren ekimenak eta bitartekoak. Horiexek guztiak zehaztuko dituzte Planean. 
Moderna gizarte osorako Plana izateko asmoarekin sortu da, eta horregatik, 3.000 pertsonak baino gehiagok parte hartuko dute haren lanketan: sindikatu, enpresaburuen elkarte, erakunde sektorial, hezkuntzaren arloko erakunde eta gobernu erakundeetako ordezkariek eta herritarrek, hain zuzen. 

Indar-guneak eta beharrezko hobekuntzak
Dagoeneko esan dugun moduan, gaur egungo egoeraren diagnostikoa egin dute hasteko, eta Nafarroako ekonomiaren alderdi positibo nagusiak eta hobetu daitezkeen arloak aztertu dituzte. 
Esate baterako, alderdi positibo gisa honako hauek azpimarratu ditzakegu: hazkunde ekonomiko etengabea, errenta maila handia, eta enplegu betea. Nolanahi ere, baliteke gaur egungo eredua ez izatea iraunkorra, baldin eta produktibitatearen hazkunderik gabeko enpleguan oinarritzen bada. 

Alderdi positibo gisa honako hauek ere aipatu ditzakegu: nekazaritzako elikagaien industria indartsuaren sorkuntza, lehenengo sektorean; industriaren sektorearen sendotasuna; eta sektore batzuen kokaleku estrategikoa (energia berriztagarriak edo biomedikuntza, besteak beste). Aldiz, zerbitzuen sektorearen pisua hobetu daiteke, eta globalizazioaren eta deslokalizazioaren mende dauden sektoreen garrantzia eta Nafarroako produktuen lehiakortasuna txikitzeko arriskua negatibotzat hartu behar dira.
Azkenik, zientzia-teknologia-enpresa sistema eta merkataritza balantza positiboa alderdi positibotzat hartu behar dira, kanpoko inbertsioen fluxua hobetzea beharrezkoa da, eta enpresa-ekintzailetza ekimenak ez dira nahikoak, besteak beste. 

